
Dadansoddiad o'r Canlyniadau Ar-lein 
 
Mae CBAC yn darparu gwybodaeth i ganolfannau arholiadau ar wefan ddiogel CBAC.  
Cyfyngir y ddarpariaeth hon i staff mewn canolfannau yn unig.  Y Swyddog Arholiadau yn y 
ganolfan sy’n rhoi’r caniatâd i’r staff yn y ganolfan gyrchu’r wefan hon. 
 
Adroddiad Ystadegol Blynyddol 
 
Mae’r Adroddiad Ystadegol Blynyddol (a gyhoeddir yn ystod ail hanner Tymor yr Hydref) yn 
cynnwys canlyniadau cyffredinol pob arholiad y mae CBAC yn ei weinyddu.   

GOFAL, CHWARAE, DYSGU A DATBLYGIAD PLANT 
YMARFER A THEORI 

 
Ionawr 2024 

 
UNED 216 – Deall Gofal, Chwarae, Dysgu a Datblygiad Plant 

 
 
Sylwadau Cyffredinol 
Roedd cynnwys y papur hwn yn cyflwyno amrywiaeth o fathau o gwestiynau yn ymdrin â 
chynnwys Uned 216 fel y nodir yn y fanyleb a doedd dim cwestiynau annisgwyl. Roedd y 
mathau o gwestiynau yn darparu amrediad o gwestiynau tariff is a thariff uwch ar draws 
cynnwys manyleb uned 216, gan ddefnyddio amrywiaeth o ferfau gorchymyn.  
 
Rhoddodd y rhan fwyaf o ymgeiswyr gynnig ar bob cwestiwn, ond roedd yn ymddangos bod 
rhai bylchau mewn gwybodaeth. Roedd hyn yn arbennig o amlwg yng nghwestiwn 8 lle'r 
oedd gofyn i ymgeiswyr esbonio sut mae'r 'Cynnig Gofal Plant' yn gallu hybu cynhwysiant. 
Hefyd, roedd tystiolaeth o ymgeiswyr yn camddarllen cwestiynau gan arwain at ymatebion 
anghywir. Gwelwyd hyn yn bennaf yng nghwestiwn 2a lle dangoswyd dealltwriaeth 
gyfyngedig o amgylchedd dwyieithog, ac yng nghwestiwn 6 lle'r oedd llawer o ymgeiswyr yn 
crynhoi'r weithdrefn wrthfwlio yn lle cynnwys y polisi. Arweiniodd drafodaethau yn y 
gynhadledd at newidiadau ac ychwanegiadau i'r cynllun marcio, gan ganiatáu i rai 
ymgeiswyr ennill marciau na fyddent wedi'u cael fel arall. 

Roedd ymatebion yn dangos gwybodaeth a dealltwriaeth ddamcaniaethol amrywiol, ac 
roedd rhai ymgeiswyr yn gallu datblygu hyn mewn perthynas â'u profiad eu hunain yn eu 
hymarfer. Gwelwyd bod y gallu i wneud cysylltiadau ag ymarfer wedi gwella ar gyfer y papur 
hwn. Gallai hyn fod o ganlyniad i ddychwelyd i leoliad gwaith ers i gyfyngiadau Covid y 
Llywodraeth gael eu codi.  

Unwaith eto, roedd yr ymgeiswyr hynny a oedd yn cwblhau papurau ar-lein yn gallu ymestyn 
eu hymatebion ac ennill marciau o'r bandiau uwch mewn sawl achos. Roedd nifer o arholwyr 
yn ei chael hi'n anodd darllen papurau wedi'u hysgrifennu â llaw a gallai hyn fod wedi 
cyfrannu at roi marciau is. 
 
Er bod dealltwriaeth gyffredinol o ferfau gorchymyn, collodd rhai ymgeiswyr farciau 
gwerthfawr lle na ddilynwyd berfau gorchymyn gan arwain at ymatebion ar ffurf pwyntiau 
bwled. Gwelwyd hyn yn bennaf lle defnyddiwyd y ferf orchymyn "amlinellwch" neu 
"crynhowch" yn y cwestiwn. Lle gwelwyd hyn rhoddwyd marciau o'r bandiau is i ymgeiswyr.  
 
 
 
 
 
 
 
Nifer y Cofrestriadau: 220 
Saesneg – Ar-sgrin: 170 
Cymraeg – Ar-sgrin:     3 
Saesneg – Papur:    42 
Cymraeg – Papur:      5  

Adborth cwestiynau unigol. 
 
Cw.1a (1.4)   Roedd 3 marc ar gael yn y cwestiwn ticio blwch sylfaenol hwn. Er bod llawer  

o ymgeiswyr wedi gallu rhoi atebion cywir, roedd rhywfaint o ddiffyg  
dealltwriaeth i'w weld a oedd yn cyfyngu ar y marciau a roddwyd ar gyfer  
math sylfaenol iawn o gwestiwn.  

 
 
Cw.1b (1.6)   Roedd y rhan fwyaf o ymgeiswyr yn gallu dilyn y ferf orchymyn ac esbonio 

gofynion y cwestiwn yn glir. Roedd llawer o'r ymatebion yn y band marcio da 
neu da iawn, lle'r oedd ymgeiswyr yn gallu esbonio'n glir sut mae chwarae  
dychmygu yn cefnogi datblygiad cyfannol gan gyfeirio'n aml at eu profiadau  
eu hunain. 

 
 
Cw.1c (1.4)   Roedd 3 marc ar gael ar gyfer y ferf orchymyn "nodwch" ac enillwyd marciau 
   llawn gan y mwyafrif o ymgeiswyr. Roedd ymatebion yn cynnwys amrywiaeth 

o osodiadau yn cyfeirio at "annog cyfeillgarwch" a "gweithio gyda 
theuluoedd". Rhoddodd rhai ymgeiswyr enghreifftiau ymarferol megis amser 
Cylch. 

 
Cw.1ch (1.5)  Rhoddodd y cwestiwn 6-marc hwn gyfle i'r ymgeiswyr ddatblygu trafodaeth.  

   Roedd llawer o ymgeiswyr yn gallu dangos gwybodaeth a dealltwriaeth dda      
iawn o ofynion y cwestiwn wrth ddatblygu eu hymateb i gyrraedd marciau yn y 
bandiau uwch. Roedd rhai ymatebion yn gyfyngedig ac yn canolbwyntio ar un 
agwedd megis rhannu. Rhoddwyd marciau o'r bandiau is i'r ymatebion hyn. 

 
 
Cw.2a (2.1)   Roedd rhai esboniadau datblygedig yn dangos gwybodaeth a dealltwriaeth  
   gadarn o'r amgylchedd dwyieithog ac yn ymdrin â'r cwestiwn yn rhesymegol.  

   Mae'r math hwn o ymateb yn caniatáu i ymgeiswyr ystyried amrywiaeth o 
agweddau a thrwy hynny i ymdrin â'r gofynion mewn perthynas â datblygiad 
cyfannol. Ni wnaeth llawer o ymgeiswyr ymateb yn briodol a dim ond isafswm 
o farciau a roddwyd iddynt o ganlyniad i newidiadau y penderfynwyd arnynt 
wrth drafod yn y gynhadledd. 

 
Cw.2b (2.1)   Roedd cyfanswm o 3 marc ar gael, 1 ar gyfer pob adnodd neu ddull dysgu a 
   enwyd. Cynigiwyd amrywiaeth eang o atebion gan ymgeiswyr ac roedd  
   ychwanegiadau i'r cynllun marcio yn caniatáu i'r rhan fwyaf o ymgeiswyr ennill 

y dyraniad llawn o farciau a oedd ar gael.  
 

Cw.3 (2.2)   Roedd y ferf orchymyn "amlinellwch" yn caniatáu i rai ymgeiswyr ddatblygu 
ymateb yn unol â gofynion ar gyfer marciau llawn. Datblygodd yr ymatebion 
hyn amrywiaeth o syniadau o agweddau diogelwch i'r angen am gynhwysiant. 
Roedd y cynnwys yn gyfyngedig yn rhai o’r ymatebion eraill ac yn parhau i 
ganolbwyntio ar faterion diogelwch yn unig. Rhoddwyd marciau o'r bandiau is 
i'r ymgeiswyr hyn, ynghyd â'r rhai nad oeddent yn dilyn y ferf orchymyn.  

 
Q.4a (2.3)   Roedd gofyn i ymgeiswyr nodi lleoliad addysgol ar gyfer 1 marc. Roedd y 

mwyafrif o ymgeiswyr yn gallu nodi ateb a oedd yn haeddu marc.  
 
Cw.4b (2.3)   I ennill hyd at 4 marc, gofynnwyd i ymgeiswyr ystyried sut gallai addysg yn y  

cartref fod y ffordd orau o fodloni anghenion plant unigol a’u 
teuluoedd/gofalwyr. Gwelwyd ystod lawn o farciau ar draws pob band yn yr  
ymatebion a gyflwynwyd. Collodd rhai ymgeiswyr farciau lle’r oedd yr hyn a  

oedd dan ystyriaeth yn canolbwyntio'n llwyr ar y plentyn a heb gyfeirio at y  
teulu/gofalwyr yn ôl y gofyn. 

 
Cw.4c (2.3)   Roedd 3 marc ar gael i ymgeiswyr lle dangoswyd gwybodaeth a  

  dealltwriaeth gadarn mewn perthynas â'r fenter Dechrau'n Deg. Roedd rhai  
  ymgeiswyr yn gallu ehangu ar yr amlinelliad trwy gyfeirio at wasanaethau  
  cefnogi lleferydd ac iaith a/neu wasanaethau ymwelwyr iechyd. Cafodd y  
  papurau hyn y 3 marc llawn. Enillodd y mwyafrif o'r ymatebion eraill farciau o'r  
  dewisiadau is sy'n weddill.  

 
Cw.5a (3.1)   Er nad oedd rhai ymgeiswyr wedi bodloni'r ferf orchymyn ond yn hytrach wedi 

ymateb gyda rhestr, roedd y rhan fwyaf yn gallu ennill rhai marciau yn 
amrywio o 1 i 4. Braf oedd gweld rhai o'r ymatebion yn cynnwys enghreifftiau 
o hawliau penodol ac yn defnyddio terminoleg gywir. Roedd eraill yn fwy 
cyffredinol ac yn tueddu i ganolbwyntio ar un elfen fel diogelu. 

 
Cw.5b (3.1)   Mynegodd rhai arholwyr bryder gan nad oedd rhai ymgeiswyr wedi dewis rhoi 

cynnig ar ddatblygu ail ran y cwestiwn hwn. Roedd gofyn i ymgeiswyr wneud 
cysylltiadau ag ymarfer a dim ond rhai oedd yn gallu dangos tystiolaeth o hyn 
yn eu trafodaeth. Roedd y rhai a berfformiodd yn dda ar y cwestiwn blaenorol 
yn ymddangos yn fwy parod ar gyfer yr hyn y gofynnwyd amdano yma ac 
roedd rhai ymgeiswyr yn gallu ennill marciau o'r bandiau uwch. 

 
Cw.6 (3.1)   Lle defnyddiwyd marcio cadarnhaol gan arholwyr, rhoddwyd rhai marciau i'r 

rhan fwyaf o ymgeiswyr am y dystiolaeth a gyflwynwyd. Roedd y cwestiwn yn 
gofyn i ymgeiswyr grynhoi cynnwys y polisi gwrthfwlio. Roedd yn ymddangos 
bod nifer o ymgeiswyr yn camddarllen neu'n camddeall gofynion y cwestiwn 
ac yn hytrach yn crynhoi'r weithdrefn. Cyfrannodd y gwahaniaeth hwn at y 
marciau a roddwyd. 

 
Cw.7a (4.1)   Roedd mwyafrif yr ymgeiswyr yn gallu cyflwyno disgrifiad da o rôl y gweithiwr 

ieuenctid gan ganiatáu i farciau haeddiannol iawn o'r bandiau canol gael eu 
rhoi. Collodd rhai ymgeiswyr farciau o ganlyniad i ddatblygu disgrifiad yn 
seiliedig ar blant blynyddoedd cynnar a oedd yn dangos diffyg ddealltwriaeth 
glir. 

 
Cw.7b (4.1)   Enillodd y rhan fwyaf o ymgeiswyr y 2 farc llawn am y cwestiwn hwn.  
   Roedd ymatebion yn amrywio ac roedd arholwyr yn ystyried pob cynnig yn 

gadarnhaol. Roedd hyn yn caniatáu rhoi marciau lle'r oedd ymgeiswyr wedi 
cynnig geiriau/ymadroddion eraill yn lle'r ymatebion arferol megis "efallai yn 
byw yn bell i ffwrdd" yn hytrach na "daearyddol".  

 
Cw.8 (4.1)   Roedd yn ymddangos bod y cwestiwn hwn wedi achosi problemau i lawer o 

ymgeiswyr. Ni roddodd llawer gynnig ar y cwestiwn hwn. Lle cynigiwyd 
ymateb, roedd yn amlwg nad oedd dealltwriaeth o'r Cynnig Gofal Plant. 
Rhoddwyd marciau cyfyngedig gyda dim ond ychydig iawn o ymgeiswyr yn 
ennill marciau o'r band canol. Roedd hi'n amlwg nad oedd rhai ymgeiswyr 
wedi darllen y cwestiwn yn gywir gan fod eglurhad o Swyddog Gofal Plant yn 
cael ei gynnig. 

 
Cw.9a (4.2)   Enillwyd 3 marc gan fwyafrif yr ymgeiswyr a oedd yn gallu enwi 3 rhanddeiliad  

allweddol perthnasol. Roedd yr atebion yn amrywio a gwnaeth arholwyr 
ddefnydd da o'r opsiwn "Rhoi marciau am unrhyw ymateb perthnasol arall" er 
mwyn gallu rhoi marciau ar gyfer Gwasanaethau Cymdeithasol/Gwasanaeth 
Iechyd Meddwl Plant a'r Glasoed (CAMHS) neu'r Heddlu yn ogystal ag 

opsiynau syml fel dietegydd neu ymwelydd iechyd.  
 
Cw.9b (4.2)   Ystyriwyd y ferf orchymyn "dadansoddwch" gan rai ymgeiswyr mewn ffordd  

ymarferol iawn a oedd felly’n golygu bod modd rhoi’r marciau uwch. Gellid  
gweld y dadansoddiad hwn lle rhoddwyd enghreifftiau o'i brofiad ei hun o  
weithio mewn tîm. Roedd rhai ymatebion yn gyfyngedig ac yn parhau i  
ganolbwyntio ar y tîm diogelu. Nid oeddent felly'n ateb gofynion y cwestiwn yn  
llawn, er y rhoddwyd marciau lle bo modd. 

 
Argymhellion i ganolfannau 
Yn seiliedig ar berfformiad ymgeiswyr ar y papur hwn, cynigir y cyngor canlynol i 
ganolfannau ar gyfer y dyfodol: 
 

• Dylid annog ymgeiswyr i ddarllen canllawiau'r cwestiwn yn ofalus a dilyn y 
cyfarwyddiadau a roddwyd. Gellir colli marciau lle mae ymgeiswyr yn camddehongli 
cynnwys y cwestiwn.  

• Dylid atgoffa ymgeiswyr sy'n defnyddio taflenni parhad y dylid cyfeirio at y rhain yn 
glir. Ni ellir rhoi marciau lle nad yw'n glir i arholwr pa ymateb cwestiwn y maent yn ei 
ddarllen.  

• Adolygwch ystyr a phwysigrwydd y berfau gorchymyn. Mae'r geiriau hyn yn ffurfio 
canllaw o ran yr hyn mae'r ymateb yn gofyn amdano. Mae defnydd da o'r berfau hyn 
wrth ddatblygu atebion yn galluogi rhoi marciau o’r bandiau uwch. Mae hyn yn 
arbennig o bwysig lle mae angen amlinellu neu grynhoi. 

• Annog ymgeiswyr i osgoi defnyddio "ac ati", ac ymadroddion megis "ac yn y blaen". 
Nid yw hyn yn dangos gwybodaeth gadarn, yn lle hynny gellid annog ymgeiswyr i 
ddatblygu'r ymateb i ddangos eu bod yn deall yr hyn y maent yn cyfeirio ato. 

• Dylid atgoffa dysgwyr o'r ystod oedran ar gyfer y cymhwyster hwn. 
• Mae CBAC yn cynnig cyfle i ganolfannau gwblhau'r arholiad gan ddefnyddio asesu 

ar-lein, a allai fod o fudd i rai ymgeiswyr. Mae hyn hefyd yn caniatáu i fyfyrwyr 
ysgrifennu mwy os oes ganddynt lawysgrifen fawr iawn heb ddefnyddio tudalennau 
parhad, felly gall eu hymatebion gael eu hymestyn yn haws a allai ganiatáu i 
ymgeiswyr ennill mwy o farciau.   
 
Cysylltwch ag e-asesu@cbac.co.uk i gael rhagor o wybodaeth am dreialu'r arholiad 
ar-lein. 

